Ályktanir 17. fulltrúaþings Sjúkraliðafélags Íslands 

Haldið í Reykjavík föstudaginn 16. maí 2008.
Kjaramál

Fulltrúaþing Sjúkraliðafélags Íslands átelur stjórnvöld fyrir aðgerðar og áhugaleysi við að ganga til samninga við samtök opinberra starfsmanna, þrátt fyrir yfirlýstan vilja forystumanna samtaka þeirra að taka tillit til þjóðarhagsmuna.
Sjúkraliðar harma það sinnuleysi stjórnvalda að slá á útrétta hönd BSRB til sátta, þeir óttast afleiðingar aðgerðarleysis sem gæti leitt til breyttra viðhorfa launþega um auknar kröfur og aðgerðir til að knýja á um kjarabætur.
Vinnutími og vinnuumhverfi sjúkraliða
17. fulltrúaþing SLFÍ telur að sértækar aðgerðir þurfi til að leysa úr þeim vanda sem heilbrigðiskerfið stendur frammi fyrir vegna mannfæðar og skorts á fagfólki. Þingið krefst þess að vinnutími heilbrigðisstarfsfólks verði endurskoðaður með tilliti til fjölskyldugilda samtímans. Sjúkraliðar harma skilningsleysi stjórnvalda, sem að tilefnislausu slitu viðræðum um endurskoðun á vinnutíma og vinnuumhverfi vaktavinnufólks og þingið krefst þess að þær viðræður verði teknar upp að nýju.
Sjúkraliðar leggja til eftirfarandi úrbætur sem stuðlað gætu að bættu og skilvirkara vinnuumhverfi sem einnig hefði jákvæð áhrif á nýliðun stéttarinnar:
· Sjúkraliðar njóti sama réttar til greiðslu tímabundinnar 30 þús. kr. umbunar skv. kjarasamningi eins og ýmsar karlastéttir hafa fengið.
· Vinnuvika vaktavinnufólks verði endurskoðuð og stytt í 3o klst. 
· Starfsfólk í vaktavinnu eigi rétt á að hætta á næturvöktum 50 ára
· Sjúkraliðar geti hætt störfum 65 ára án skerðingar á lífeyrisgreiðslum.
· Þjónustutími leikskóla verði endurskoðaður m.t.t. þarfa vaktavinnufólks.
· Ungir sem eldri einstaklingar fái tækifæri, að uppfylltum tilteknum forsendum, að fara í launað sjúkraliðanám.
Menntamál.

17. þing Sjúkraliðafélags Íslands krefst þess af stjórnvöldum að sjúkraliðar fái fulla viðurkenningu  á menntun sinni og gefist kostur á störfum sem hæfa menntun þeirra og færni. 
Þingið hvetur stjórnvöld til þess að laða ungt fólk til sjúkraliðanáms með sértækum aðgerðum. 
Fulltrúaþing SLFÍ styður þær hugmyndir að framhaldsmenntun sjúkraliða verði diplómanám á háskólastigi. 
Sjúkraliðar leggja til að menntun trúnaðarmanna verði tekin til gagngerðrar endurskoðunar og skipulögð með þeim hætti að starfsmenn og stjórnendur finni hag sínum betur borgið með aðstoð vel menntaðs trúnaðarmanns.  Kostnaður af  menntun trúnaðarmanna verði greiddur með sérstöku gjaldi atvinnurekenda  í Mannauðssjóð heildarsamtakanna.
Flutningur öldrunarþjónustu til sveitarfélagann

Sjúkraliðar hafa fylgst með umræðu um flutning öldrunarþjónustur frá ríki til sveitarfélaga. Af fenginni reynslu varar stéttin við þeirri hættu sem í flutningum felst. Sumum sveitarfélögum er verkefnið ofvaxið og gæti leitt til lakari þjónustu við aldraða og sjúka. Bent er á að fjármögnun verkefnisins, yrði því komið í framkvæmd, verði að endurskoða með m.t.t. breytinga á byggðaþróun, svo sem fækkun yngri kynslóða og hlutfallslegrar fjölgunar eldri íbúa sem óhjákvæmilega kallaði á aukin fjárhagslegan stuðning samfélagsins.
Lífeyrisréttur æðstu embættismanna

Fulltrúaþing Sjúkraliðafélags Íslands fagnar hugmyndum um að flytja tillögu á vorþingi Íslendinga um afnám sértækra lífeyrisréttinda  um eftirlaun forsætisráðherra, ráðherra og þingmanna. Með flutningi og samþykkt Alþingis á frumvarpi þessa efnis gæti þingið bætt  viðhorf  þjóðarinnar til ráðherra, þingmanna, æðstu embættismanna  þjóðarinnar, íbúa fílabeinsturnsins og dregið með samþykkt sinni úr staðfestum aðskilnaði  þings og þjóðar.
Um heilbrigðismál

· 17. þing SLFÍ gerir kröfu um að heilbrigðisþjónusta á Íslandi verði ávallt í fremstu röð og standi öllum jafnt til boða. Heilbrigðiskerfið verði endurbætt með það að markmiði að þjónusta þess verði markvissari og betri. Markmið allra endurbóta verði jöfnuður, gott aðgengi, gæði og öryggi.

· 17. þing SLFÍ telur brýna nauðsyn að fjölga starfsfólki og létta á óbærilegu vinnuálagi.
Þingið minnir á að ekki er nóg að reisa hús og fjölga vist- og hjúkrunarrýmum ef ekki er til staðar starfsfólk til þess að sinna þjónustunni.

      Undirmönnun veldur því að aðhlynning verður ekki sem skyldi og skapar hættu á mistökum. Mikill auður er fólginn í reyndu og vel þjálfuðu starfsfólki. Stórefla þarf heilsugæslu og heimahjúkrun og treysta hana í sessi sem eina af grundvallarstoðum heilbrigðisþjónustunnar.

· 17. þing SLFÍ mótmælir síauknum kostnaði sem fellur á einstaklinga sem leita til heilbrigðiskerfisins. Þingið varar við þeirri umræðu að einkavæða beri heilbrigðisþjónustuna. Einkavæðing dregur ekki úr kostnaði í heilbrigðiskerfinu, þvert á móti verður hún dýrari fyrir einstaklinga og eykur  kostnað ríkisins í endurgreiðslum, 
·  17. þing SLFÍ leggur áherslu á að fjárveitingar til heilbrigðisþjónustunnar verði stórauknar. Gott heilbrigðiskerfi er besta fjárfesting sem völ er á og má færa fyrir því ýmis veigamikil félagsleg og efnahagsleg rök: 

-  Samfélagslega rekin heilbrigðisþjónusta tryggir öllum, óháð fjárhag, jafnan rétt til að leita sér lækninga og aðhlynningar. Hún stuðlar að öryggi og vellíðan allra, hún sparar ómæld útgjöld og eykur vinnuafköst og er hagkvæmari og ódýrari en einkarekin. 

Reynslan kennir að fyrirkomulag byggt á því að reka heilbrigðisþjónustuna eins og hvern annan atvinnurekstur, með arðsemi að leiðarljósi, er umtalsvert dýrari, óhagkvæmari og mismunar einstaklingum eftir efnahag. 

Góð heilbrigðisþjónusta sem byggir á öflugu forvarnarstarfi er því arðbærasta fjárfesting sem hugsast getur. 

Sjúkraliðafélag Íslands mun beita sér gegn niðurskurði í velferðarkerfinu, einkavæðingar- og einkaframkvæmdaráformum í rekstri sjúkrahúsa, heilsugæslu og hvers konar umönnun sem leitt geta til aukinna útgjalda fyrir notendur.

Jafnréttismál 

· 17. þing SLFÍ fagnar settum markmiðum ríkisstjórnar Íslands um að dregið verði verulega úr kynbundnum launamun og að kjör umönnunarstétta verði bætt á kjörtímabilinu. Sjúkraliðar vænta þess að hugur fylgi máli en fyrirheit ríkisstjórnarinnar í málinu kafni ekki  í málalengingum og nefndafargani. 

· Þingið leggur áherslu á að unnið sé markvisst að viðhorfsbreytingu í samfélaginu til að ná fram launajafnrétti. 
· Styrkja þarf og efla trúnaðarmenn svo þeir verði færir um að taka á launamisrétti jafnt sem önnur mál sem þeim tilheyra. 
Fulltrúaþing SLFÍ tekur undir ályktun 41. þings BSRB um að leggja beri áherslu á hækkun lægstu launa og  launabókhald stofnana og fyrirtækja verði opnað þannig að allur kostnaður við laun starfsmanna sé opinber, sem er nauðsynlegt við gerð stofnanasamninga. 

Burt með launaleyndina. 

Stofnun ungliðadeildar

· 17. þing Sjúkraliðafélags Íslands tekur heilshugar undir hugmynd um að stofna félagsdeild ungliða. Markmið deildarinnar  verði: Að efla, styðja og hvetja ungt fólk innan félagsins og vinna með stjórn þess að nýjum tækifærum og leiðum til fjölgunar í stéttinni. 

